
   Садри саркайăк чунĕллĕ пуласчĕ,

Куллен-кунах хĕвеллĕ ирхине

Пырса ларса ытарайми юрласчĕ

Пӳлер кĕперĕн карлăкĕ çине.

Кĕпер ик енĕпе – сап-сарă улăх,

Кĕпер ик енĕпе – кĕрен çырла.

Турттарнă кĕпер урлă утă-улăм,

Ялти яш-кĕрĕмсем юрла-юрла.

«Кивелнĕ вăл, сӳтес», – янранă сасă.

Юман юпаллă çирĕп кĕпере,

Сар карлăкне ватса хуçма тăрсассăн,

Сар кайăк вĕçнĕ тет йĕре-йĕре.

Унра-и, тен, пĕр каччă чунĕ пулнă –

Уксах Тимур сăнни пĕтернĕ чун.

Унра-и, тен, сар хĕрĕн сăнĕ юлнă,

Хура тăшман вутпа çунтарнă кун.

Яш каччă-и е сарă хĕрĕн сăнĕ,

Текех ӳкеймĕ çутă шыв çине.

Саркайăк писнĕ. Тăрăнман-ши сăнă

Пӳлер кĕперĕн карлăкĕ çине?

  